
Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

MAQSAD VA AMALIYOTDA QO‘LLANILISHI
Djumanov Saitmurod Alimbekovich 

“Moliyaviy hisob va hisobot” kafedrasi 
PhD., dosenti 

Annotatsiya. Ushbu maqolada korxonada mahsulot tannarxini kalkulyatsiya qilish jarayoni yoritilgan. Kalkulyatsiya — 
bu mahsulot ishlab chiqarish yoki xizmat ko‘rsatish jarayonida sarflangan xarajatlarni hisobga olib, mahsulotning to‘liq 
tannarxini aniqlash usulidir. Tadqiqotda mahsulot ishlab chiqarish jarayonidagi to‘g‘ridan-to‘g‘ri va bilvosita xarajatlar 
turlari tahlil qilingan hamda ularni kalkulyatsiya moddalari bo‘yicha toifalash asosida hisob-kitob qilish usullari keltirilgan. 
Shuningdek, kalkulyatsiya natijalari moliyaviy hisobotlarda aks ettirilishining ahamiyati yoritilgan.

Kalit so‘zlar: to‘g‘ridan-to‘g‘ri xarajatlar, bilvosita xarajatlar, xarajat, chiqim, sarflar, mahsulot tannarxi, kalkulyatsiya, 
moliyaviy hisobot.
Abstract. This article discusses the process of cost calculation (calculation of production cost) in an enterprise. Cost 
calculation is a method of determining the full production cost of goods or services by accounting for all direct and indirect 
expenses incurred during the production process. The study analyzes various types of direct and indirect costs and 
presents methods for calculating them based on cost classification by calculation items. Additionally, the significance of 
reflecting calculation results in financial statements is highlighted.

Keywords: direct costs, indirect costs, expenses, outlays, production cost, cost calculation, financial reporting.
Аннотация. В данной статье рассмотрен процесс калькуляции себестоимости продукции на предприятии. 
Калькуляция — это метод определения полной себестоимости продукции или оказываемых услуг с учетом всех 
понесённых прямых и косвенных затрат в процессе производства. В исследовании проанализированы виды 
прямых и косвенных расходов, а также приведены методы их расчёта на основе классификации по статьям 
калькуляции. Кроме того, показано значение отражения результатов калькуляции в финансовой отчётности.

Ключевые слова: прямые затраты, косвенные затраты, расходы, издержки, себестоимость продукции, 
калькуляция, финансовая отчётность.

K I R I S H
Har qanday biznes faoliyatida mahsulot tannarxini aniqlash va uni to‘g‘ri boshqarish muhim ahamiyatga 

ega. Tannarx — mahsulot ishlab chiqarish yoki xizmat ko‘rsatish uchun sarflangan barcha xarajatlar yig‘indisi 
bo‘lib, u korxonaning iqtisodiy samaradorligi hamda rentabelligini belgilaydi. Hozirgi kunda raqobat kuchaygan 
bozor sharoitida tannarxni to‘g‘ri va samarali hisoblash korxona muvaffaqiyatining asosiy omillaridan biri 
sifatida namoyon bo‘ladi.

Tannarxni hisoblashning bir nechta usullari mavjud bo‘lib, ularning har biri o‘ziga xos afzallik va qo‘llash 
shartlariga ega. Shulardan “direkt-kosting” tizimi mahsulot tannarxini hisoblashda to‘g‘ridan-to‘g‘ri xarajatlarni 
alohida ajratadi va bilvosita xarajatlarni mahsulot tannarxidan chiqarib, ularni davr xarajatlari sifatida e’tiborga 
oladi. Ushbu yondashuv biznesda tezkor va asosli boshqaruv qarorlarini qabul qilish, xarajatlarni tizimli nazorat 
qilish hamda ishlab chiqarish jarayonlarini optimallashtirishga xizmat qiladi.

Amaliyotda ko‘plab korxonalar xarajatlarni aniq differensiallash va sarflarni samarali boshqarish 
maqsadida “direkt-kosting” tizimidan foydalanmoqda. Mazkur usul mahsulotning boshqaruv nuqtayi nazaridan 
real (qaror qabul qilishga zarur) tannarxini aniqlashga ko‘maklashadi va unga tayangan iqtisodiy tahlillarni 
yanada ishonchli qiladi. Shuningdek, “direkt-kosting” moliyaviy hisobotlarda to‘liq tannarx talabi qo‘yilmaydigan 
holatlarda — xususan, qisqa muddatli rejalashtirish va ichki boshqaruv hisobotlarida — keng qo‘llaniladi.

Ushbu maqolada “direkt-kosting” tizimining mazmuni, maqsadlari, asosiy vazifalari, afzalliklari va 
cheklovlari, shuningdek amaliy qo‘llash mexanizmlari batafsil yoritiladi. Usulning zamonaviy biznes faoliyatidagi 
o‘rni va ahamiyati keng tahlil qilinib, boshqaruv qarorlarining aniqligini oshirish hamda resurslardan oqilona 
foydalanishni ta’minlashdagi roli ilmiy asosda ko‘rsatib beriladi.

M A V Z U G A  O I D  A D A B I Y O T L A R  S H A R H I
Bugungi kunda har qanday xo‘jalik yurituvchi subyektning oladigan foydasi nafaqat tayyor mahsulotlarni 

yuqori narxlarda sotishga, balki ularni ishlab chiqarish va realizatsiya jarayonidagi xarajatlarni kamaytirishga 
ham bevosita bog‘liqdir. Bu esa ishlab chiqarish samaradorligini oshirish va iqtisodiy natijalarni yaxshilashda 
muhim omil bo‘lib xizmat qiladi.

Shuni ta’kidlash joizki, O‘zbekiston buxgalteriya hisobi amaliyotida “direkt-kosting” atamasi nisbatan 
yaqinda kirib kelgan bo‘lsa-da, qisqa vaqt ichida keng qo‘llaniladigan zamonaviy tizimlardan biriga aylandi.

Nemis iqtisodchisi D. Berner o‘z tadqiqotlarida shartli o‘zgaruvchan xarajatlar hisobi usuli haqida shunday 
deydi: “Direkt-kosting tizimi — bu korxonaning jami xarajatlarini vaqt birligida ishlab chiqarilgan mahsulotlar 
hajmi bilan bevosita bog‘liq bo‘lgan o‘zgaruvchan xarajatlarga asoslanuvchi tannarx hisobi tizimidir.”

Mazkur yondashuvga ko‘ra, xarajatlarning faqat bevosita va o‘zgaruvchan turlari mahsulot tannarxiga 
kiritiladi. Bunda hisobot davrida sotilgan mahsulotlarga taalluqli xarajatlarning yakuniy yillik balansini tuzish, 
shuningdek yarim tayyor va tayyor mahsulotlar zaxiralarini baholash zarur hisoblanadi.

Yuqoridagi tavsifdan ko‘rinib turibdiki, “direkt-kosting” tizimining asosiy maqsadi — korxona xarajatlarini 
ishlab chiqarish hajmidagi o‘zgarishlarga bog‘liq holda doimiy va o‘zgaruvchan turlarga ajratishdir.

Umumiy iqtisodiy ma’noda, ishlab chiqarish xarajatlari va mahsulot tannarxi tushunchalari xorijiy olimlar 
tomonidan keng o‘rganilgan. Jumladan, A. Charlz Xorngren (Charles T. Horngren) — buxgalteriya va boshqaruv 
hisobi sohasidagi dunyoga mashhur olim — “direkt-kosting” tizimini “marjinal tannarx hisoblash” (Marginal 
Costing) deb ataydi. Xorngren ta’limotlariga ko‘ra, ushbu usul mahsulot tannarxini to‘g‘ridan-to‘g‘ri xarajatlar 
asosida hisoblaydi va bilvosita xarajatlarni alohida tahlil qiladi. U “direkt-kosting” tizimining qisqa muddatli 
boshqaruv qarorlarini qabul qilishda muhim ahamiyat kasb etishini alohida ta’kidlaydi.

R. S. Kaplan o‘z ilmiy ishlarida “direkt-kosting” tizimini xarajatlarni boshqarish va mahsulot samaradorligini 
oshirish uchun muhim vosita sifatida baholaydi. Unga ko‘ra, bu usul korporativ xarajatlarni aniq aniqlash, ularni 
tahlil qilish va resurslardan oqilona foydalanish imkonini beradi.

C. Charlz Dorn (Charles Dorn) esa “direkt-kosting” tizimini ishlab chiqarish va ichki boshqaruvda xarajatlarni 
nazorat qilish mexanizmi sifatida ko‘rib chiqadi. U bu tizim yordamida qisqa muddatli iqtisodiy qarorlarni tez va 
aniq qabul qilish mumkinligini qayd etadi.

T. Kovalchuk o‘z dissertatsiyasida “xarajatlar”, “chiqimlar”, “sarflar” va “tannarx” tushunchalariga aniqlik 
kiritib, ularning o‘zaro farqlarini ilmiy asoslab bergan. U me’yoriy-huquqiy hujjatlar hamda ilmiy manbalarni 
tahlil qilgan holda, “xarajatlar” tushunchasi “chiqimlar”, “sarflar” va “tannarx” atamalariga nisbatan kengroq 
mazmunga ega ekanini asoslaydi. Olimning fikricha, har qanday xarajat ishlab chiqarish faoliyatini davom 
ettirish va uning istiqboldagi rivojlanishini ta’minlashga xizmat qiladi.

N. Abdusalomova esa “tannarx hisobi – rivojlanayotgan mamlakatlarda buxgalteriya hisobining yangi 
tendensiyasi” sifatida baholaydi.

O‘zbekiston va qo‘shni mamlakatlar iqtisodiy adabiyotlarida “direkt-kosting” tizimiga bag‘ishlangan 
tadqiqotlar hozircha ko‘p emas. Biroq ayrim mahalliy olimlar bu yo‘nalishda muhim ilmiy izlanishlar olib 
bormoqda. Jumladan, B. Islomov o‘z ilmiy maqolalarida “direkt-kosting” tizimining zamonaviy ishlab chiqarish 
sharoitlaridagi ahamiyati va uni milliy biznes amaliyotiga tatbiq etish imkoniyatlarini tahlil qilgan.

Xorijiy adabiyotlarda “direkt-kosting” tizimi ko‘pincha marjinal tannarx konsepsiyasi sifatida talqin qilinadi 
va uning texnik jihatlari hamda boshqaruv qarorlarida qo‘llanish mexanizmlari chuqur o‘rganiladi. Mahalliy 
tadqiqotlarda esa bu tizimning milliy iqtisodiyot sharoitlariga moslashtirilishi va ishlab chiqarish jarayonlarida 
amaliy qo‘llanishi yo‘nalishida izlanishlar bosqichma-bosqich kengayib bormoqda.

T A D Q I Q O T  M E T O D O L O G I YA S I
Ushbu tadqiqotda “Direkt-kosting” tizimining mazmuni, maqsadi va amaliy qo‘llanish mexanizmlari ilmiy 

tahlil usullari asosida o‘rganildi. Maqolada taqqoslash, iqtisodiy tahlil va mantiqiy umumlashtirish metodlaridan 
foydalanilgan. Xususan, xorijiy olimlar — C. Horngren, R. Kaplan va C. Dornlarning nazariy qarashlari mahalliy 
iqtisodiy sharoit bilan solishtirilib, tizimning O‘zbekiston korxonalari amaliyotiga tatbiq etish imkoniyatlari 
baholandi. Tadqiqot davomida me’yoriy-huquqiy hujjatlar, buxgalteriya hisobi standartlari va mavjud ilmiy 
manbalar asosida “direkt-kosting” tizimining afzalliklari, samaradorlik ko‘rsatkichlari hamda boshqaruv 
qarorlarini qabul qilishdagi roli aniqlashtirildi.

T A H L I L  V A  N A T I J A L A R
“Direkt-kosting” hisob tizimi bugungi kunda AQSh va barcha iqtisodiy rivojlangan mamlakatlarda keng 

qo‘llanilmoqda. Germaniya va Avstraliyada mazkur usul “qisman xarajatlar hisobi” deb ataladi. Buyuk Britaniyada 
u “marjinal xarajatlar hisobi”, Fransiyada esa “marjinal buxgalteriya” yoki “marjinal hisob” nomlari bilan yuritiladi. 

O‘zbekistonda bu tizimga yaqin atamalar sifatida “cheklangan, to‘liq bo‘lmagan” yoki “qisqartirilgan tannarx 
hisobi” iboralari qo‘llanilib kelmoqda.

Ilmiy jihatdan qaraganda, ushbu iqtisodiy atamani “buxgalteriya hisobining marjinal usuli” deb nomlash 
o‘rinli hisoblanadi. Bunday yondashuvning sababi shundaki, “direkt-kosting” tizimida asosiy ko‘rsatkich 
sifatida marjinal daromad (ya’ni, tushum bilan o‘zgaruvchan xarajatlar o‘rtasidagi farq) qabul qilinadi. Ushbu 
ko‘rsatkich yordamida ishlab chiqarish rentabelligi darajasi aniqlanadi, mahsulotni zarar keltirmasdan sotish 
bahosi belgilanadi, korxonaning assortiment siyosati shakllantiriladi hamda iqtisodiy samaradorlikni oshirishga 
qaratilgan qarorlar ishlab chiqiladi.

Marjinal daromad usulidan hozirgi kunda G‘arb mamlakatlarida ishlab chiqarishni ekstensiv (kengaytirish) 
rivojlantirish modeli o‘rniga yangi, intensiv rivojlanish modeli sifatida foydalanilmoqda. Bu model, o‘z navbatida, 
xarajatlarni bevosita va bilvosita, asosiy va qo‘shimcha, doimiy va o‘zgaruvchan toifalarga aniq ajratishni 
hamda shu asosda boshqaruvning strategik vazifalarini samarali hal etishni talab etadi.

Shuni alohida ta’kidlash lozimki, “direkt-kosting” tizimining shakllanishi dastlab sof buxgalteriya hisobi 
amaliyoti bilan bog‘liq bo‘lgan. O‘sha davrda hisob xodimlari barcha xarajatlar ishlab chiqarilgan mahsulot 
hajmi va hisobot davrining iqtisodiy natijalari bilan bevosita bog‘liq ekanligini aniqlaganlar. Shu bois, xarajatlarni 
mahsulot sotilgan hisobot davriga tegishli ravishda taqsimlash zarur deb topilgan.

“Direkt-kosting” tizimida xarajatlarni kalkulyatsiya qilish o‘zgaruvchan xarajatlar asosida amalga oshiriladi. 
Ushbu tizimda mahsulot tannarxining shakllanishi o‘zgaruvchan xarajatlar bo‘yicha aniqlanadi, bu esa ishlab 
chiqarish samaradorligini tahlil qilish, xarajatlarni optimallashtirish va boshqaruv qarorlarini ilmiy asosda qabul 
qilish uchun muhim metodologik asos yaratadi (1-chizma).

1-chizma.  “Direkt-kosting” tizimida o‘zgaruvchan xarajatlar bo‘yicha maxsulot tannaxi kalkulyasiyasi

Ishlab chiqarish quvvatlaridan oqilona va to‘liq darajada foydalanish xarajatlarni kalkulyatsiya qilish 
jarayonida muhim o‘rin tutadi. Ushbu jarayonga barcha o‘zgaruvchan xarajatlar hamda umumishlab chiqarish 
xarajatlarining ma’lum bir qismi kiradi. Bularning barchasi ishlab chiqarish quvvatidan foydalanish koeffitsientiga 
muvofiq ravishda hisobga olinadi.

Agar bu yondashuv to‘g‘ri qo‘llansa, tabiiyki, tannarx tarkibiga vaqt omiliga bog‘liq bevosita xarajatlarni 
kiritish mumkin bo‘ladi. Shunga qaramay, hisobot davri balansidagi tugallanmagan ishlab chiqarish qiymati 
bilan tayyor mahsulotni sotish davridagi qiymat o‘rtasidagi farq ayrim nazariy bahslarni yuzaga keltiradi. Biroq, 
ushbu tafovutni to‘g‘ri baholash orqali “direkt-kosting” tizimi amaliyotda yanada aniqroq natijalar berishi mumkin.

“Direkt-kosting” (bevosita xarajatlar usuli) — mahsulot tannarxini hisoblashda faqat mahsulotga to‘g‘ridan-
to‘g‘ri bog‘liq bo‘lgan xarajatlarni (xom ashyo, mehnat haqi, ishlab chiqarishdagi energiya sarfi va boshqalar) 
inobatga oladigan hisoblash usulidir. Ushbu tizimda g‘ayribevosita xarajatlar — ya’ni ma’muriy, marketing va 
boshqa umumiy xarajatlar — tannarxga kiritilmaydi, balki ular alohida tahlil qilinadi.

“Direkt-kosting” tizimi mahsulot tannarxini tez va aniq aniqlash imkonini beradi, ayniqsa, qisqa muddatli 
faoliyat tahlilida yuqori samaradorlik ko‘rsatadi. Ushbu usul asosida olingan ma’lumotlar mahsulotlar portfelini 

optimallashtirish, narx siyosatini shakllantirish va operatsion qarorlarni qabul qilishda muhim vosita bo‘lib 
xizmat qiladi. Korxona miqyosida to‘g‘ridan-to‘g‘ri va bilvosita xarajatlarni aniq ajratish xarajatlarni nazorat 
qilishni osonlashtiradi hamda ularni kamaytirish imkonini yaratadi. Shuningdek, bilvosita xarajatlarning alohida 
ko‘rib chiqilishi doimiy xarajatlarni qoplash va foyda darajasini oshirishga qaratilgan strategik chora-tadbirlarni 
ishlab chiqish zaruratini yuzaga keltiradi.

Hozirgi kunda raqamli transformatsiya va avtomatlashtirish jarayonlari ishlab chiqarish hamda boshqaruv 
hisobotlarini yangilashga olib kelmoqda. Shu nuqtayi nazardan, “direkt-kosting” tizimining joriy etilishi, ayniqsa, 
qisqa muddatli boshqaruv qarorlarini qabul qilishda alohida ahamiyat kasb etadi. Ushbu tizim mahsulot 
tannarxini aniqlashda to‘g‘ridan-to‘g‘ri xarajatlarni hisoblash, ishlab chiqarish jarayonlarini optimallashtirish 
hamda resurslardan samarali foydalanishni ta’minlash imkonini beradi.

O‘zbekistonda “direkt-kosting” tizimini tatbiq etishda mahalliy iqtisodiy sharoitlar, ishlab chiqarish 
strukturasi va milliy qonunchilik talablari inobatga olinishi lozim. Mahsulot tannarxini aniqlash jarayonida milliy 
buxgalteriya standartlariga moslashtirilgan hisoblash usullarini joriy etish, xarajatlarni aniq ajratish hamda tahlil 
qilish mexanizmlarini takomillashtirish zarur. Bu esa o‘z navbatida ishlab chiqarish samaradorligini oshirish, 
resurslardan oqilona foydalanish va iqtisodiy qarorlarning aniqligini ta’minlashga xizmat qiladi.

“Direkt-kosting” tizimi boshqaruv hisobotlarida, ayniqsa, qisqa muddatli rejalashtirish va xarajatlarni 
nazorat qilish jarayonlarida keng qo‘llaniladi. Mahsulotning marjinal tannarxi (contribution margin) hamda 
qoplash nuqtasi (break-even point) ni hisoblash ishlab chiqarish va savdo jarayonlarini samarali boshqarish 
imkonini beradi. Bundan tashqari, bu tizim mahsulotlar portfelini tahlil qilish, resurslarni taqsimlash va strategik 
boshqaruv qarorlarini ishlab chiqishda ham muhim metodologik asos bo‘lib xizmat qiladi.

X U L O S A  V A  T A K L I F L A R
Har qanday iqtisodiy faoliyatda mahsulot tannarxini to‘g‘ri hisoblash, xarajatlarni samarali boshqarish va 

asosli qarorlar qabul qilish biznes muvaffaqiyatining asosiy omillaridan biri hisoblanadi. Shu nuqtayi nazardan, 
“Direkt-kosting” tizimi — zamonaviy boshqaruv hisobotlarida keng qo‘llanilayotgan, amaliy samaradorligi bilan 
ajralib turadigan ilg‘or hisoblash usuli sifatida e’tirof etiladi.

“Direkt-kosting” tizimining asosiy xususiyati shundaki, u mahsulot tannarxiga faqat to‘g‘ridan-to‘g‘ri 
xarajatlarni kiritadi, o‘zgaruvchan xarajatlar esa alohida tahlil qilinadi. Bunday yondashuv mahsulot, xizmat yoki 
loyiha bo‘yicha marjinal foydani aniqlash imkonini beradi. Natijada, korxona rahbarlari boshqaruv qarorlarini 
tezkor, aniq va iqtisodiy jihatdan asoslangan tarzda qabul qilish imkoniyatiga ega bo‘ladi.

Hozirgi raqobat kuchayib borayotgan davrda ishlab chiqarish subyektlari, xizmat ko‘rsatish tashkilotlari va 
kichik tadbirkorlik subyektlari “Direkt-kosting” tizimidan quyidagi yo‘nalishlarda samarali foydalanmoqda:

– mahsulot yoki xizmat turlari bo‘yicha foydalilikni tahlil qilish;
– xarajatlarni qisqartirish va optimallashtirish yo‘llarini aniqlash;
– rentabelligi past mahsulotlardan voz kechish hamda resurslarni oqilona taqsimlash;
– savdo strategiyasi, narx siyosati va investitsion loyihalarni tahlil qilishda asoslangan ma’lumotlardan 

foydalanish.
Bunday yondashuvning yana bir muhim afzalligi — hisobotlarning soddaligi va tushunarliligidir. Bu esa 

rahbarlar va boshqaruvchilar uchun moliyaviy ma’lumotlarni tezkor tahlil qilish hamda natijalarga asoslangan 
strategik qarorlarni shakllantirishda katta qulaylik yaratadi.

Shu bilan birga, “Direkt-kosting” tizimini joriy etishda uning chegaralarini ham inobatga olish zarur. 
Jumladan, ushbu tizim moliyaviy yoki soliq hisobotlarini yuritishda to‘liq mos kelmasligi mumkin. Shu sababli, 
u asosan ichki boshqaruv hisobotlarida keng qo‘llaniladi, to‘liq moliyaviy hisobotlar esa “absorbshen-kosting” 
(Absorption Costing) tamoyillari asosida tayyorlanadi.

O‘zbekiston va boshqa rivojlanayotgan mamlakatlarda “Direkt-kosting” tizimi hali to‘liq joriy etilmagan 
bo‘lsa-da, tadbirkorlik va sanoat sohalarida raqamli texnologiyalar hamda avtomatlashtirilgan boshqaruv 
tizimlari asosida uning ahamiyati yildan-yilga ortib bormoqda. Ilmiy tadqiqotlar va mahalliy amaliyotlar ushbu 
usulni milliy iqtisodiy sharoitlarga moslashtirish zarurligini tasdiqlamoqda.

